
Монгол Улсын Их Хурлын долоо дахь удаагийн сонгуулиар 

байгуулагдсан Улсын Их Хурлын анхдугаар чуулганы 
Байгаль орчин, хүнс, хөдөө аж ахуйн байнгын хорооны 

2016 оны  07 дугаар сарын 21-ний өдөр /Пүрэв гараг/-ийн 

хуралдааны гар тэмдэглэл

Улсын Их Хурлын гишүүн Х.Баделхан ирц, хэлэлцэх асуудлын дарааллыг танилцуулж, хуралдааныг даргалав.


Хуралдаанд ирвэл зохих 19 гишүүнээс 10 гишүүн ирж, 52.6 хувийн ирцтэйгээр хуралдаан 20 цаг 05 минутад Төрийн ордны “Жанжин Д.Сүхбаатар” танхимд эхлэв. 

Чөлөөтэй: Я.Санжмятав;


Эмнэлгийн чөлөөтэй: Д.Мурат;


Тасалсан: Ж.Бат-Эрдэнэ, Х.Болорчулуун, Л.Мөнхбаатар, Г.Солтан, Д.Эрдэнэбат, Л.Элдэв-Очир.

Нэг. Байнгын хорооны даргыг сонгох тухай

Хуралдаанд Байгаль орчин, хүнс, хөдөө аж ахуйн байнгын хорооны ажлын албаны ахлах зөвлөх Д.Энхбат байлцав. 


Байгаль орчин, хүнс, хөдөө аж ахуйн байнгын хорооны даргад нэр дэвшүүлэх тухай Монгол ардын намын бүлгийн саналыг Улсын Их Хурлын гишүүн, Улсын Их Хурал дахь Монгол ардын намын бүлгийн дарга Д.Хаянхярваа танилцуулав.


Байгаль орчин, хүнс, хөдөө аж ахуйн байнгын хорооны даргад нэр дэвшүүлэх тухай саналтай холбогдуулан Улсын Их Хурлын гишүүн А.Сүхбатын тавьсан асуултад нэр дэвшигч, Улсын Их Хурлын гишүүн Ц.Гарамжав хариулж, тайлбар хийв.

Улсын Их Хурлын гишүүн Б.Батзориг, Х.Болорчулуун нар үг хэлэв.


Х.Баделхан: -  Байгаль орчин, хүнс, хөдөө аж ахуйн байнгын хорооны даргаар Улсын Их Хурлын гишүүн Цэдэнгийн Гарамжавыг дэвшүүлэх саналыг дэмжье гэсэн санал хураалт явуулъя.


Зөвшөөрсөн:

  9

Татгалзсан:


  2

Бүгд:



11
81.8 хувийн саналаар дэмжигдлээ.

Байнгын хорооноос гарах санал, дүгнэлтийг Улсын Их Хурлын гишүүн Х.Баделхан Улсын Их Хурлын чуулганы нэгдсэн хуралдаанд танилцуулахаар тогтов.

Хуралдаан 17 минут үргэлжилж, 19 гишүүнээс 11 гишүүн ирж, 57.9 хувийн ирцтэйгээр 20 цаг 22 минутад өндөрлөв.

Тэмдэглэлтэй танилцсан: 


ХУРАЛДААН ДАРГАЛАГЧ, 


УЛСЫН ИХ ХУРЛЫН ГИШҮҮН                                               Х.БАДЕЛХАН

Тэмдэглэл хөтөлсөн: 


ПРОТОКОЛЫН АЛБАНЫ                                            


ШИНЖЭЭЧ                                                                              Д.УЯНГА

МОНГОЛ УЛСЫН ИХ ХУРЛЫН ДОЛОО ДАХЬ УДААГИЙН СОНГУУЛИАР БАЙГУУЛАГДСАН УЛСЫН ИХ ХУРЛЫН АНХДУГААР ЧУУЛГАНЫ
БАЙГАЛЬ ОРЧИН, ХҮНС, ХӨДӨӨ АЖ АХУЙН
 БАЙНГЫН ХОРООНЫ 7 ДУГААР САРЫН 21-НИЙ ӨДӨР 

/ПҮРЭВ ГАРАГ/-ИЙН ХУРАЛДААНЫ ДЭЛГЭРЭНГҮЙ ТЭМДЭГЛЭЛ

Х.Баделхан: - Байгаль орчин, хүнс, хөдөө аж ахуйн байнгын хорооны хуралдаанд ирвэл зохих гишүүдийн 52.6 хувь нь ирсэн учир хуралдааныг нээснийг мэдэгдье. 

Хуралдаанаар бол нэг л асуудал хэлэлцэнэ. Байнгын хорооны даргыг сонгох тухай асуудлыг хэлэлцэнэ. Хэлэлцэх асуудлын талаар өөр санал бодолтой хүн байна уу? Байхгүй юу? Байна, байна. Та дарсан байна, тийм ээ? А.Сүхбат гишүүнээр тасалъя тэгвэл. А.Сүхбат гишүүн та үгээ хэлнэ үү.

А.Сүхбат: - Үүгээр ярих уу би. Тэгэхээр одоо гадуур та бүхэн юу болж байгааг бүгд сонсож байгаа. Би бүхэн намынхаа мөрийн хөтөлбөрт мэргэжлийн Засгийн газар байгуулна гэсэн. Ийм зүйлийг ард нийтээрээ яриад ингэж олон түмнийхээ итгэлийг авч өнөөдөр энд сууж байгаа.

Гэтэл ингээд өнөөдөр ингээд хар л даа. Өнөөдөр байгаа байдлаа хар л даа. Төрийн албанд нэг жил ажиллаагүй хүн, мэргэжлийн бус хүн салбар толгойлох болж байна. Тэгэхээр энэ тал дээр бодолцож үзээч. 

Х.Баделхан: - Эхлээд энэ хэлэлцэх асуудлаа л бид нар хэлэлцэх үү гэдгээ, дараа нь нөгөө хүнээ хэлэлцэх үед бол та асууж болно.

А.Сүхбат: - Харин тийм. Тэгэхээр өнөөдөр Байгаль орчин, хүнс, хөдөө аж ахуйн байнгын хорооны дарга мэргэжлийн хүн байх уу гэж хэлэх гээд байна. Тийм. Мэргэжлийн хүнийг сонгоё л доо, бүгдээрээ анхнаасаа. Тэгэхээр шинэ гарсан шинэ сонгогдсон гишүүд бид бол энэ 65 хүний дийлэнх олон байгаа. Тэгэхээр юм ардчилал байхгүй, салхи байхгүй, шинэчлэл байхгүй ингээд явахаар өнөөдөр нийтийн бухимдал үүсэж байна. 

Энэ байдлыг яаж давах юм бэ, энэ бол анхны ялагдал болж байна. Монгол ардын намын хувьд бол.

Х.Баделхан: - А.Сүхбат гишүүн ээ, уучлаарай. Эхлээд энэ асуудлыг хэлэлцэх үү, хэлэлцэхгүй юу гэдэг дээр бид нар шийдэх гэж байгаа. Дараа нь нэр дэвшүүлсний дараа та наад асуудлаа асууж болно, чөлөөтэй. 

А.Сүхбат: - Ойлголоо.

Х.Баделхан: - Тэгвэл өөр хэлэлцэх асуудал байхгүй бол ингээд энэ хорооны даргыг сонгох асуудлыг бид хэлэлцэх үү? Хэлэлцье. Санал нэгтэй. 

Ингээд Монгол Улсын Их Хурлын чуулганы хуралдааны дэгийн тухай хуулийн 15 дугаар зүйлийн 15.1 дэх хэсэгт Байнгын хороо бүрэлдэхүүнд нь орсон гишүүдийн дотроос олонхийн саналаар Байнгын хорооны даргад нэр дэвшүүлнэ гэж заасны дагуу Байнгын хорооны даргад нэр дэвшүүлнэ. Бүлгийн дарга Д.Хаянхярваа дарга нэрээ дэвшүүлнэ үү. Микрофон өгөөрэй. Одоо өглөө.

Д.Хаянхярваа: - Гишүүдийнхээ оройн амгаланг айлтгая. Тэгээд Байгаль орчин, хүнс, хөдөө аж ахуйн байнгын хорооны даргад Цэдэнгийн Гарамжавын нэрийг дэвшүүлж байна.

Ц.Гарамжав нь бол инженер, геологич, техникийн шинжлэх ухааны магистрын цолтой. Москвагийн нэрэмжит 33 дугаар дунд сургуулийг төгссөн. МУИС-ын Геологи, уур уурхайн сургуулийг инженер, геологич мэргэжлээр, ОХУ-ын Ломоносовын дэргэдэх Москва хотын их сургуулийг уул уурхайн факультетыг хөрс судлаач мэргэжлээр мэргэшсэн. 

1994 онд Итали Улсын Ром хотноо олон улсын ашигт малтмалын гэрээ эрх зүйн мэргэжлийн сургалтыг тус тус төгссөн ийм мэргэжилтэй хүн байна.

Ажлын туршлагын хувьд бол Барилгын зургийн институтийн инженер, геологийн товчоонд инженер, ахлах инженер, лабораторийн эрхлэгч, Барилгын зургийн институтийн хайгуулын товчоонд эрдэм шинжилгээний ажилтан, “Монгол полимент” ХХК-ийн үүсгэн байгуулж, ерөнхий захирлаар нь ажиллаж байсан. Эрдэс баялаг, эрчим хүчний яамны дэд сайд, “Мон полимент” группийн зөвлөх, Монгол Улсын Их Хурлын гишүүнээр 2016 оноос эхлээд сонгогдон ажиллаж байгаа ийм туршлагатай хүн байгаа.

Ингээд энэ Цэдэнгийн Гарамжавыг Байгаль орчин, хүнс, хөдөө аж ахуйн байнгын хорооны даргаар томилж өгөхийг хүсэж байна. Баярлалаа та бүхэнд.

Х.Баделхан: - Бүлгийн даргад баярлалаа. Хэлэлцэж байгаа асуудалтай холбогдуулан асуух асуулттай, үг хэлэх гишүүд байвал кнопоо дарж. Эхлээд асуулт асууя. Асуулт асуух гишүүд байвал кнопоо дарна уу. Байхгүй байна баярлалаа. Үг хэлэх хүн байна уу, санал бодлоо хэлэх хүн байна уу? Байхгүй юу. А.Сүхбат гишүүн.

А.Сүхбат: - Би түрүүн хэлсэн уучлаарай. Одоо дахиад хэлье. Мэргэжлийн Засгийн газар байгуулъя гээд байгаа нөхөд өө. Тэгэхээр энэ тал дээр ямар бодолтой байдаг юм бэ? Ингэж том ялалтаа хараар балламааргүй байна, нөхөд өө. 

Ц.Гарамжав нэг дэвшигчээс бас өөрөөс нь энэ талаар асууя.

Х.Баделхан: - Асуулт уг нь түрүүн та асуулт тасалсан л даа. Тэгвэл ямар ч гэсэн асуусан юм чинь асуултад хариулъя. Тийм. Та хариулаарай. 

Ц.Гарамжав: - Би энэ асуултад хариулъя. Байгаль орчин, хүнс, хөдөө аж ахуйн байнгын хороо бол өргөн цар хүрээтэй ийм хороо байгаа. Энэ зөвхөн хөдөө аж ахуй, мал аж ахуйн бодлого биш. Үүн дээр бас уул уурхай, геологи, хайгуул, энэ ашигт малтмалын асуудалтай холбоотой энэ бүгдийг нэгтгэсэн ийм том Байнгын  хороо байгаа. Тэгэхээр байгаль орчин дээр миний өөрөө санал болгож нэрээ дэвшүүлсэн явдал болохоор байгаль орчныг хамгаалах, нөхөн сэргээх асуудал дээр би өөрийнхөө үйл ажиллагааны их олон жилийг зориулсан хүн юм.

Тэгээд Монголд анх энэ байгаль орчны нөхөн сэргээлтийн стандартыг жишиг үлгэр жишээ паркийг би өөрийнхөө удирдаж байсан энэ үйлдвэрүүд дээр байгуулсан. Мөн цөлжилтийн эсрэг тэмцлийг бас анх Дорноговийн Өргөн сумд байгуулсан. 1 сая тонн цементийн үйлдвэр дээр ойжуулалт, цэцэрлэгжүүлэлт, моджуулалтын анхны туршилтуудыг хийж эхэлсэн байгаа.

Энэ байгаль орчныг хамгаалах ажил дээр би бас олон улсын дэгээр болон Германы байгууллагуудтай хамтран нэлээн ажилласан. Улсын хэмжээний болон орон нутгийн нөхөн сэргээх ажлын үзүүлэх сургалтуудыг би өөрсдийнхөө зардлаар олон удаа улсын хэмжээнд хийж байсан юм.

Тэгэхээр энэ маань бол байгаль орчныг хамгаалах, нөхөн сэргээх, одоо энэ Байнгын хороон дээр бол ещё газар тариалан, хөдөө аж ахуй энэ дотроо агаарын бохирдол, усны бохирдол гээд маш өргөн төрлийн ийм хүрээг хамрах юм байна лээ. Энэ утгаараа би бол миний одоо байгаль орчны төлөө гэдэг сэтгэл зүрх, чин сэтгэл тэгээд байгаль орчны төлөө хийсэн бүхнийхээ туршлагад үндэслэж намынхаа мөрийн хөтөлбөртэй хамтруулан мөрийн хөтөлбөрөө хангаж ингэж ажиллах туршлага маань бас хүрэлцэх болов уу гэж бодсон юм байгаа юм.

Мэдээж хэрэг газар тариалан, мал аж ахуйн бодлого дээр бол би мэдээж энд одоо намынхаа хөтөлбөрт ямар зорилт тавьсан түүнийг хангаж ажиллахын төлөө хичээж одоо өөрийнхөө багийн хамт ажиллана. Энэ бол миний хувьд бас шинэ байж магадгүй ингэж бодож байгаа. 

Тэгээхээр үүнийг сонгох уу буюу гэдэг намын нөхдийн асуудал. Ер нь мэргэжлийн Засгийн газар байгуулахыг би бас өөрөө чинь сэтгэлээсээ дэмждэг хүний нэг. Үнэхээр мэргэжлийн хүмүүс байгаасай. Гэхдээ бас мэргэшсэн хүмүүс гэж бас байна. Түүнийгээ ажил үйлдлээрээ харуулсан хүмүүс байдаг.

Зүгээр нэг худлаа яриад олон жил ширээний ард суугаагүй. Би бол жинхэнэ гараараа хөдөлмөрөөрөө баялгийг бий болгож байгаль орчныг нөхөн сэргээж энэ бүх эрүүл эко орчны төлөө эрүүл хүнсний төлөө, эрүүл хөгжлийн төлөө зүтгэдэг нэгэн гэж өөрийгөө боддог юм.

Ийм учраас би энэ Байнгын хороонд дэвсэндээ бол нэрээ өөрөө дэвшүүлсэн юм байгаа юм. Тэгээд та бүхэн маань үүнийг маань бас дэмжиж өгөхийг хүсье. Тийм. 

Зүгээр үүн дээр одоо мал аж ахуйн … /үг тасрав/

Х.Баделхан: - Баярлалаа. Одоо дарааллын дагуу Б.Батзориг гишүүн. Уг нь асуултаа тасалсан. Одоо үг хэлж байгаа. Дараа нь Х.Болорчулууны нэрийг оруулаарай. Гишүүний нэрийг оруулаарай.

Б.Батзориг: - Байгаль орчин, хүнс, хөдөө аж ахуйн байнгын хороо бол маш чухал Байнгын хороо. Ялангуяа энэ оны сонгуульд Монгол ардын намаас нэр дэвшигчээ хүнс, хөдөө аж ахуйн талаар баримтлах бодлого, байгаль орчны талаар баримтлах бодлого, аж үйлдвэрлэлийг сэргээх, хөнгөн үйлдвэрийг сэргээх гээд маш олон асуудлууд орсон ийм чухал салбар.

Цаашдаа ч энэ салбар бол Монгол Улсыг бас энэ 3 сая иргэнийг хоолтой, ундтай байлгах тусгаар улс байх асуудлыг бол энэ салбар одоо чухал үүрэг гүйцэтгэнэ. Сүүлийн жилүүдэд бид уул уурхай гэж шүтэж амьдарсан. Гэхдээ энэ 70 сая малаа, Монголд Улс нэг сая гаруй тариалангийн талбайтай. Үүнийгээ зөв бодлогоор, зөв эргэлтэд оруулаад явах юм бол юун газар, уул уурхайгаас олох ашгийг бол энэ хүнс, хөдөө аж ахуйн салбараар олох боломжтой байгаа юм.

Тэгэхээр энэ Байнгын хороог толгойлно гэдэг бол аягүй чухал. Тэгээд Ц.Гарамжав гишүүнийг бол намын бүлэг хуралдаад дэвшүүлж байна. Дэмжиж байна. Хамгийн гол нь салбараа мэдэрч, намын тавьсан мөрийн хөтөлбөрөө хэрэгжүүлэхэд ажил болгож ажиллаарай гэдгийг хэлэх байна, захих байна.

Тэгээд Байнгын хорооны гишүүдийн бас үгийг сонсож, хэлж байгаа зүйлийг нь бодлогод оруулж ажил болгож ажиллаарай гэж хүсэх байна.

Дахиад хэлэхэд бол би атрын 3 дугаар аянаа атрын аяныг үргэлжлүүлнэ. Хөнгөн үйлдвэрүүдийг сэргээнэ. Боловсруулах үйлдвэрүүдийг сэргээнэ гээд олон зүйлийг бид нар амлаж ярьж байсан. Газар тариалангийн салбарт бас хөдөө аж ахуйн салбарт урамшуулал аягүй чухал байдаг. Энэ салбар бол урамшуулалгүйгээр бол явахгүй. 

Бид өнгөрсөн хугацаанд газар тариалан, улаан буудай тарьж байгаа хүмүүст урамшуулал олгож ирсэн. Ноос ноолуур урамшуулал олгож ирсэн. Малчиндаа урамшууллын үүний салбарт бол урамшуулалгүйгээр төрийн дэмжлэггүйгээр явахгүй шүү гэдгийг хатуу хэлэх байна.

Энэ Байнгын хороог удирдах хүн саяын миний хэлсэн зүйлүүдийг бас ажилдаа тусгаж ажиллаарай гэж хүсэх байна. Тэгээд танд амжилт хүсье. Баярлалаа.

Х.Баделхан: - Баярлалаа. Х.Болорчулуун гишүүн микрофон өгье.

Х.Болорчулуун: - Миний хувьд бол хөдөө орон нутагт төрж өсөөд, Хөдөө аж ахуйн их сургууль төгсөөд яг хөдөө аж ахуй, байгаль орчинтой ойрхон хөдөө орон нутагтаа ажиллаж, амьдарсан гишүүн л дээ. Их Хурлын гишүүн болоод л Улаанбаатарт ирсэн.

Тийм утгаараа бас нэг байгаль орчин, хөдөө аж ахуй маань сайхан байгаасай. Эвдрэлгүй, тэр жирийн нэг малчид хүмүүсийн амьдралд сөрөг нөлөөгүй ийм байгаасай гэж боддог юм.

Ялангуяа нүүдлийн мал аж ахуй, уламжлалт мал аж ахуйн бол байгаль орчинд сөргөөр нөлөө байдаггүй юм. Сөрөг нөлөө байдаггүй. Харин уул уурхай энэ байгалийн баялаг руу хэт шунасан ийм бизнес бол байгаль орчинд маш сөргөөр нөлөөлдөг. 

Түүний нэг тод жишээ бол Ноён уул руу яаж зүтгэж байлаа. Бид Улсын Их Хурал дээр 2 удаа зогсоогоод байхад 3 дахь удаагаа цөөхөн хүний саналаар ялж байсан. Би энэ Ц.Гарамжав гишүүнийг бол сайн мэдэхгүй хүний хувьд. 

Нэрийг нь мэдэхээс цаашгүй. Ямар хүн бэ гэдгийг нь мэдэхгүй. Уул уурхайн бизнес эрхэлдэг гэж байна. Гэхдээ би Байгаль орчин, хөдөө аж ахуйн байнгын хорооны даргыг яг уул уурхайн бизнес эрхэлдэг хүн байна гэхээс бас би нэг дотроо нэг ний нуугүй хэлэхэд дургүй байгаа юм.

Яах вэ энэ хүн чинь бол бас тэр бизнес чиглэлийн хүмүүсийн зовлон жаргал бүх юмыг дэмжинэ, ойлгоно. Тэгээд байгаль орчны эсрэг, бид бол хүнс, хөдөө аж ахуй хөнгөн үйлдвэрийн яамыг бол удирдана. Ийм шийдвэр гаргаад ингээд лоббид ороод ингээд явах вий гэж би бас эмзэглэж байна дотроо ний нуугүй хэлэхэд.

Тэгээд яг үнэндээ бол энэ 65 гишүүн дотор бол хөдөө аж ахуйн байгаль орчны чиглэлийн гишүүд бол хэд хэд байгаа. Гэтэл яагаад уул уурхайгаар дагнасан ийм хүнийг Байгаль орчны байнгын хорооны даргаар сонгож байгаа юм бэ гэж би бол ний нуугүй хэлэхэд хардах сэтгэл төрж байна.

Би бол дэмжихгүй. Дэмжихгүй. Мэргэжлийн Засгийн газар мэргэжлийн яам байгуулаасай гэж ард түмэн хүсэж байгаа. Гэтэл яг өнөөдөр утгаа алдаж байна. Хүнс, хөдөө аж ахуйн салбар дээр утгаа алдаж байна. Энэ бол хүнс, хөдөө аж ахуйн салбар бол бас 21 аймгийн олон мянган хүмүүсийн итгэлийг өвөрлөсөн ийм салбар.

Тийм учраас бол би энэ Байнгын хорооны даргад ийм уул уурхайн бизнес эрхэлдэг хүнийг дэвшүүлж байгаа явдлыг би эрс татгалзаж байна. Шууд хэлье. 

Ер нь бид нар уул уурхай байгалийн баялаг ашигт малтмалаа ашиглаж чадахгүй, мөлжүүлж, цаанаа тэр нэг ханцуй дотроо наймаалаад улс орны эрх ашгийг сөрж байгаа байдлыг бол өнгөрсөн 4 жил би харсан. Харин бид хөдөө аж ахуйгаа, мал аж ахуйгаа, газар тариалангаа хөгжүүлж байж бас нэг амьтай голтой байх юмсан гэдгийг ойлгосон.

Хөгжүүлэх ёстой. Гэтэл одоо уул уурхай эрхэлдэг бизнес эрхэлдэг хүн Байгаль орчны сайд болоод, үгүй юу Байнгын хорооны дарга болоод тэр шал өөр мэргэжлийн хүн хөдөө аж ахуйн сайд болно гэдэг чинь бол энэ бол нэг л миний хувьд санаанд батгахгүй байна.

Тийм учраас би аль алийг нь дэмжихгүй байгаа юм гэдгийг хэлье. Баярлалаа.

Х.Баделхан: - Баярлалаа. Ингээд гишүүд үг хэлж дууслаа. Одоо санал хураалт явуулна. 

Байгаль орчин, хүнс, хөдөө аж ахуйн байнгын хорооны даргад, дууссан шүү дээ. Улсын Их Хурлын гишүүн Цэдэнгийн Гарамжавыг нэр дэвшүүлснийг дэмжье гэсэн саналаар санал хураалт явуулъя. 

Санал хураалт явагдаж байгаа юм байна. Санал хураалтад 11 гишүүн оролцож, 9 гишүүн дэмжиж 81.8 хувиар ингээд дэмжлээ.

Байнгын хорооны даргад нэр дэвшиж, дэмжигдсэн Улсын Их Хурлын гишүүн Ц.Гарамжавт ажлын амжилт хүсье танд. Гишүүдийн хэлсэн санал бодлыг бас хүлээж авах нь зүйтэй байх. Дараа нь та үг хэлнэ. Үг хэлж болох байх л даа. Чуулган дээр үг хэлсэн нь дээр байх.

Хурлын Байнгын хорооны хурлын шийдвэрийг чуулганд бол би танилцуулъя. Хэлэлцэх асуудал дууссан тул хуралдааныг дууссаныг мэдэгдье. Та бүхэнд баярлалаа. 

Дууны бичлэгээс буулгасан:

ПРОТОКОЛЫН АЛБАНЫ 

ШИНЖЭЭЧ




                               Д.УЯНГА

